
O’RTA OSIYODA TOSH DAVRINING ILK BOSQICHI XUSUSIYATLARI 

Аnnotаtsiyа: Maqolada O’rta Osiyo geoiqtisodiy hududlari ilk tosh davri manzilgohlarida 

arxeologik tadqiqotlar natijalari tahlil qilingan. 
Kalit so’zlar: Oʻrta Osiyo, paleolit davri, tarixiy-madaniy hududlar, ibtidoiy jamiyat, 

arxeologik tadqiqotlar, Teshiktosh, Koʻlbuloq, migratsiya jarayonlari, tabiiy resurslar, antropogen 
oʻzlashuv. 

 
ХАРАКТЕРНЫЕ ОСОБЕННОСТИ РАННЕГО ЭТАПА КАМЕННОГО ВЕКА 

ЦЕНТРАЛЬНОЙ АЗИИ 
 
Аннотация: В статье проанализированы результаты археологических исследований 

памятников раннего каменного века, расположенных в геоэкономических регионах 
Центральной Азии. 

Ключевые слова: Центральная Азия, палеолит, историко-культурные регионы, 
первобытное общество, археологические исследования, Тешик-Таш, Кульбулак, 
миграционные процессы, природные ресурсы, антропогенное освоение. 

 
DISTINCTIVE FEATURES OF THE EARLY STAGE OF THE STONE AGE IN CENTRAL 

ASIA 
 
Abstract: This article analyzes the results of archaeological investigations conducted at Early 

Stone Age sites located within the geoeconomic regions of Central Asia. 
Keywords: Central Asia, Paleolithic period, historical and cultural regions, primitive society, 

archaeological research, Teshik-Tash, Kulbulak, migration processes, natural resources, 
anthropogenic development. 

 
KIRISH [INTRODUCTION]: O’rta Osiyo mintaqasi Osiyo materigining tarkibiy 

qismlaridan biri hisoblanadi. Mintaqaning fizik-geografik xaritasida bir-birini takror qilmaydigan 
tabiiy-geografik hududlar ko’zga tashlanadi. Yer geologiyasi taraqqiyoti natijasida O’rta Osiyo 
mintaqasi geomorfologik xususiyati jihatidan tog’ oldi, tog’ tizmalari, tekislik, balandlik, dasht, 
yaylov, suv havzalaridan iborat. Mazkur geomorfologik xususiyatni O’zbekiston, Ustyurt, Quyi 
Amudaryo, Zarafshon, Toshkent, Surxon, Farg’ona, Qozog’iston, Qirg’iziston, Tojikiston, 
Turkmaniston hududlari namoyon qilgan, ular ham geografik holati, tabiiy manbalari, iqlim 
sharoiti, aholining joylashishi, xo’jalik turmushi, turar-joylari tuzilishi jihatidan farqlanish holati 
mavjud. Har bir tarixiy-madaniy hududlarda joylashgan odamzot geografik muhitga joylashib, 

mailto:@icloud.com
http://dx.doi.org/10.5281/zenodo.21979868

tabiiy resurslardan foydalanib, ilk tosh davri jamiyatining iqtisodiy rivojlanishida o’ziga xos tarixiy 
o’ringa ega. Maqolada tarixiy-geografik hududlarning aholi tomonidan o’zlashtirilish jarayonini 
o’rganish maqsad qilingan.  

Mavzuga oid adabiyotlarning tahlili: [Literature review] Geologik tadqiqotlar natijalariga 
ko’ra, Yer tarixi besh milliard yil bo’lib, bir necha geologik davrlardan iborat. Ularning 
xronologiyasi bir-birini takror qilmaydi. Chunonchi, arxey, paleozoy, mezozoy va kaynozoylarga 
bo’linadi. Kaynozoy davri uchlamchi va to’rtlamchi bosqichlarga bo’lingan. Oxirgisi to’rtlamchi 
bosqichi 3-3,5 million yilni qamrab olgan, bu davrda insoniyat faoliyati boshlangan. [1-C. 20; 2-
B.14] O’rta Osiyo tarixiy-madaniy hududlarida ibtidoiy odamlarning o’zlashtirish jarayoni bir 
maromda kechgan emas. Arxeologik tadqiqotlar natijalariga ko’ra, qadimgi odamlarning joylashishi 
O’rta Osiyoning tog’ va tog’ oldi, tekisliklarda chashma sohili  etaklarida yuz bergan. 

XX asr adabiyotlarida qayd qilingan tarixiy ma’lumotlarga ko’ra, O’rta Osiyoda XIX asrning 
30-yillari oxirigacha tosh davriga oid manzilgohlarda qazishma ishlari olib borilmagan ekan. XX 
asr 30-yillari oxirida A.P.Okladnikov Surxondaryo viloyati shimolida ko’kka bo’y cho’zgan 
Boysun tog’i janubida harakat qilgan Turgandaryoning Zavtalashsoy darasida, 1500 m balandlikda 
joylashgan Teshiktosh g’or makonida olib borilgan qazishma ishlari natijasida 9 yashar bolaning 
suyaklari, ovchilar va termachilar tomonidan ishlangan tosh qurollar olinib, mustye davriga oidligi 
aniqlandi. [3-C. 25-33] Teshiktosh g’or-makoni madaniy qatlamidan olingan artefaktlar O’rta Osiyo 
mustye davrida(mil.avv.100-40-mingyilliklar) istiqomat qilgan ovchi va termachilarning turmush 
tarzi, geografik xususiyatga ko’nikib, tabiiy kuchlar ta’sirida kundalik amaliy faoliyatlarini olib 
borib, tarix taqozosiga ko’ra, qo’shni hududlarga ko’chish obyekti bo’lgan. Boysun tog’i geografik 
manzarasi jihatidan tabiiy resurslarga serob bo’lganligi hamda suv manbasi doimiy harakatda 
bo’lganligi bois insoniyatga hudud sifatida xizmat qilgan. Toshkent vohasi Ohangaron vodiysi 
hududidagi Ko’lbuloq yodgorligida olib borilgan arxeologik qazishmalar natijasida qadimgi 
odamlarning manzilgohlari aniqlanib, ushbu qatlamlardan ilk paleolit davriga mansub tosh mehnat 
qurollari va boshqa moddiy madaniyat namunalari qo’lga kiritilgan. [4-C. 10-25] 

Ustyurt hududida olib borilgan arxeologik izlanishlar natijasida ro’yxatga olingan ibtidoiy 
odamlar tomonidan qoldirilgan Yesen–2,3, Qoraquduq, Churuq manzilgohlaridan olingan manbalar 
ilk tosh davriga oid bo’lgan. [5-C. 65-68; 6-C.8-21] Janubiy Tojikiston ibtidoiy ovchilar va 
termachilar joylashgan Qoratog’-1 va Havolang manzilgohlarida olib borilgan qazishmalar 
natijasida olingan ashyolar ilk tosh davriga tegishli bo’lgan. [7-C. 69-71]  Demak, Tojikiston tog’li 
hudud bo’lganligi bois, odamzotning kundalik faoliyatini olib borishi uchun iqtisodiy omillar  
zaxirasi serob bo’lgan. 

Yuqorida qayd qilingan tabiiy-iqtisodiy hududlarda joylashgan ibtidoiy odamlar geografik 
xususiyatlari, iqlim sharoiti, ekologiyasi, suv manbalari sharoitida olib borgan kundalik amaliy 
faoliyatlari natijasida moddiy va ma’naviy madaniyat vujudga kelishi, uni keyingi tarixiy davrlarda 
rivojlanishiga zamin yaratgan. [8-C. 93-94] 

Tadqiqot metodologiyasi quyidagicha belgilab olindi: [Research Methodology] Ilmiy-
xolislik, tarixiy-xronologik izchillik, nazariy-qiyosiy tahlil, munozara, umumlashtirish, yakuniy 
xulosa, arxeologiya, geografiya, biologiya fanlari natijalaridan foydalanildi.   

Tahlil va natijalar [Analysis and research] O’rta Osiyo (XXI asr boshlaridan Markaziy 
Osiyo) mintaqasi geoiqtisodiy hududlari geografik manzarasi tog’, tog’ oldi, tekislik qismlaridan 
iborat bo’lib, paleogeografik, paleomorfologik jihatidan xilma-xilligi, geologik, geografik 
tadqiqotlar natijasida tahlil qilindi. Shu bilan birga, geoiqtisodiy hududlarda iqtisodiy omillar bir-
biridan tubdan farqlanishini inobatga olgan ibtidoiy ovchilar bir tarixiy davrda yoki bir 
xronologiyada o’zlashtirish siyosatini olib bormagan. Dastlab, suv manbasi, tabiiy resurslari serob 
bo’lgan hududlarda odamzot madaniy izlarini qoldirganlar. Mazkur madaniy izlar tabiiy jihatidan 
tarkib topgan g’or-makonlar, tekislikda doimiy harakatda bo’lgan buloq-chashmalar sohili etaklari 
ilk etnik makonlari bo’lgan. Ushbu zikr qilingan ma’lumotlar asosida quyidagi natijalar qayd 
qilindi: 

– Ibtidoiy odamlar ilk bor joylashib, mavjud bo’lgan tabiiy manbalardan foydalanishi tog’, tog’ oldi 
va tekisliklar bo’lgan. Tarix taqozosiga ko’ra, qo’shni hududlarga yoyilishi tayanch vazifasini 
bajargan (Ko’lbuloq, Yesen-2,3, Qoraquruq, Churuq, Qoratog’, Havolang) 

– Mazkur tarixiy-geografik hududlar tabiiy resurslari, aholining joylashishi jihatidan farqlanish holati 
fizik-geografik xaritada o’z aksini topgan. 

– Ilk tosh davri ibtidoiy odamlarning doimiy bir joyda istiqomat qilishi tabiiy manbalarga serobligiga 
bog’liq bo’lgan, bu jarayonda faqat osmono’par tog’larning ahamiyati beqiyos bo’lgan. 

Mavzu mazmunida zikr qilingan tarixiy ma’lumotlarni umumlashtirish asosida quyidagi xulosa 
va takliflar qayd qilindi  [Conclusion/Recommentations] 

– Osiyo materigining tarkibiy qismi O’rta Osiyo strategik jihatdan odamzotning joylashishi uchun 
qulay bo’lib, insoniyatning yashab qolishi va faoliyat yuritishida asosiy o’rinni egallagan; 

– O’rta Osiyo hududi yuzasi tuzilishi bir xil emas, bu jarayon odamzotning joylashishiga va xo’jalik 
faoliyati shakllanishiga ta’sir qilgan; 

– Mintaqaning muayyan hududlarida ajdodlarimiz joylashib, ular ovchilik, terimchilik va tabiiy 
resurslardan foydalanish orqali hududlarni o’zlashtirish jarayonining dastlabki bosqichlarini boshlab 
berganlar. 
Quyidagi takliflar kiritildi: 

– O’rta Osiyoning geografik o’rni va geoiqtisodiy hududlarining joylashish xususiyatlarini yanada 
chuqurroq o’rganish zarur.  

– Tabiiy-geografik hududlarning hududiy chegaralari hamda aholining joylashish xususiyatlarini 
tahlil qilish muhim ilmiy ahamiyat kasb etadi.  

– O’rta Osiyo mintaqasida aniqlangan ilk tosh davri manzilgohlarining kartografiyasini yaratish 
dolzarb ilmiy vazifalardan biri hisoblanadi.  

